Job Introduksyon

Nangunguna sa mga Aklat ng Karunungan ng Biblia ang kasaysayan ni Job. Dito lubos na tinatalakay ang mahahalagang katanungan ng kalagayan ng tao.

Ang mga kasawian ni Job – matapos puspusin ng biyaya, isinadlak siya sa lubos na pagdurusa – ay paraan lamang para papagnilayin tayo sa katotohanang walang kasiyahan ang buhay ng tao sa lupa. Ang pagdurusa at kamatayan ay mga pagpapahayag ng isang mas malalim na kasamaan, ang pagkabalisa ng taong alam ang kanyang kapalaran. 

Hindi nagkataon lamang ang pagpapakilala kay Job bilang isang mayaman ng Us, isang lupaing di-kabilang sa bayan ng Diyos. Inaakalang hindi kilala ni Job si Moises o ang mga propeta: magsasalita siya sa ngalan ng buong sangkatauhan at hindi lamang para sa mga mananampalataya. Sapat na para kay Job ang pagnilayan ang kalikasan para manampalataya sa Diyos at sa kalinga nito. Ngunit hindi pa niya nakikita ang Diyos na ito, at hindi naman ipinaaabot sa kanya ng Diyos ang kanyang Salita. Gayunman, nararamdaman ni Job at kinikilala niyang gawa siya ng Diyos. At alam niyang tanging pakikipag-usap lamang sa kanyang Maykapal ang makapaglalagay sa kanya sa dapat niyang kalagyan. Subalit sa kabila ng kanyang paghahanap, wala siyang makitang puwang.

Ang Aklat ni Job

Isang popular na kuwento ang simula ng aklat na ito. Matutunghayan natin ito sa mga una at huling pahina (1:1-2:13 at 42:10-17): ang kuwento ng banal na Job. Sinubok siya ni Yawe nang kunin nito ang lahat sa kanya. Ngunit sa kabila nito’y nanatiling matatag si Job at may tiwala sa Diyos na laging gumagantimpala sa matuwid. Sa huli’y ibinalik din sa kanya ng Diyos ang lahat.

Maliwanag na medyo napakababaw naman ng aral nito. Kayat pinalawak ng isang di-kilalang manunulat ang halimbawang ito ni Job sa mga pag-uusap sa kabanata 3-41. Doon isinisigaw ni Job ang pagngingitngit niya sa kalagayan ng tao, at kinokontra naman siya ng tatlo niyang kaibigan sa mga sagot ng mga pantas ng panahong iyon.

Job komentaryo

• 1.1 Nakatira si Job sa lupang banyaga at pagano noong unang panahon. (Malamang na nasa timog ng Palestina ang Us). Nakakainggit ang kanyang kalagayan: pinuno siya ng mga nomad, parang tulad ni Abraham, at nasa kanya na ang lahat. Gayunman, isa lamang siyang piyon sa pandaigdig na pulitika, o mas malinaw, sa panlangit na pulitika. Pinupulong ng Diyos ang mga anak ng Diyos, ibig sabihi’y ang mga anghel, at kailangan niyang isaalang-alang ang mga bagay na lingid kay  Job. Sa pagkakataong ito, hinamon si Yawe ni Satanas na ibig sabihi’y Kaaway, ang espiritung nagtataguyod ng kasa​maan. At laban man sa kalooban niya, kaila​ngang subukin ng Diyos si Job upang ipag​tang​gol ang kanyang karangalan.

Kayat sa mula’t mula pa’y inilalagay na ang tao sa kanyang lugar. Hindi siya ang sentro ng mundo at hindi rin niya maipipilit sa Diyos na patigilin ang takbo ng mga pangyayari alang-alang sa kanya.

Walang sinasabing kahangalan si Job laban sa Diyos. Pinili ni Job ang saloobing magliligtas sa kanya sa dakong huli, at sa pagkakataong iyo’y magbibigay-luwalhati sa Diyos. Sa harap nga ng espiritu ng kasamaan na laging tumu​tuligsa sa mga sumasampalataya na sariling kapa​kanan lamang ang inaasikaso at mga gan​timpala ang hanap, pinatutunayan ni Job na ma​pu​pukaw ng Diyos sa mga tapat sa kanya ang isang pag-ibig na walang anumang pagkamakasarili.

Pansinin ang pakikialam ng asawa ni Job: Sum​​pain mo ang Diyos at mamatay na. Nag​sasalitang parang baliw ang asawa ni Job. Sinisisi niya ang Diyos at ito’y kawalang-pag-asa.

• 2.11 Kagaya ng binigyang-pansin natin sa Introduksyon, dito nagsisimula ang pag-uusap tungkol sa pagdurusa na nagsasaisantabi sa popular na karakter ni Job, na sa kabanata 2 ay maluwag sa loob na tu​manggap sa kalooban ng Diyos nang walang pakiki​pagtalo.

Sumpain ang araw ng aking kapanganakan. Inuulit ng mga unang linyang ito ang mga salitang naibulalas ni Jeremias sa sandali ng kawalang pag-asa (tingnan ang Jer 20:14). Kung minsa’y ganito rin magsalita ang mga kaibigan ng Diyos, ang iba naman na mas di​matatag ay nag-iisip magpakamatay.

Bakit pa binuhay ang aba na di-makita ang pa​tu​tunguhan? Bakit may mga batang ipina​nganak na lumpo at bulag, o nakalaan sa napa​ka​​lupit na kama​tayan? Subalit magka​kamali tayo kung ang mga isinasaisantabi o mga sawim​palad lamang ang ating isasaisip. Sapagkat doon sa daigdig na walang kaku​​​​​-l​angan at hindi gipit ang mga tao ngunit sa gitna ng maraming makabagong kasangkapan ay walang pag-asa: doon pinipili ng mga mag-asawang talubata ang kamatayan sa pagpa​pasiyang huwag mag-anak.

Sa lumipas na mga dantaon, hatid ng di masa​​​​wa​​tang enerhiya ng buhay ang buhay ng mga tao. Nabuhay sila’t nagsakripisyo upang mabuhay ang kanilang ba​yan. Nagtrabaho at nag-anak ang ating mga ninuno nang hindi nagtatanong kung bakit. Ngunit sa pagsapit ng tao sa mapanuring kaisipan, kailangan nila ng sagot sa tanong na ito: Ba’t ma​bubuhay pa kung sa dakong huli rin lang e walang patu​tunguhan ang buhay?

• 4.1 Isang mananampalataya si Elifas. Sa harap ng pighati ni Job, inulit niya ang bukambibig ng mga tao noon:

–
Makatarungan ang Diyos sa buhay na ito: gina​gan​timpalaan niya ng kalusugan at kasaganaan ang matuwid.

–
At dahil nagkasala ka kaya ka maysakit at pinabayaan.

Hindi nagkamali si Elifas nang alalahanin niyang dinadatnan ng mga kasawiampalad ang mga ma​sama at kadalasa’y ipinapakita ang Kalinga ng Diyos para sa kanyang mga kaibigan. Ito ang ma​linaw na sinasabi ng Biblia, at mapapatunayan ito ninuman. Hindi nag-atu​bili ang mga propeta sa pagsasabi at pag-uulit sa Israel na ang mga pag​hi​hirap nito’y bunga ng kanyang mga kasalanan. Ini​hahayag din ito ng Deuteronomio (Dt 30:15-20), at ito ang hangad ipakita ng mga aklat ng Mga Hukom sa mga pangyayaring pangkasaysayan (Hkm 2:11-19).

Pinalalabas ni Elifas na nagsasalita siya bunga ng isang pahayag mula sa Diyos, tulad ng napanagi​nipan ng maraming propeta. Tiyak na nagsasabi siya ng totoo: May tao bang maka​pagmama​galing sa Diyos? May tao bang maaaring magmalinis sa harap Niya? Inire​reklamo ng tao na walang saysay ang buhay, ngu​nit hindi kaya ang kasalanan ang humahadlang upang hindi niya ma​kita ang kabuluhan nito?

Nakakita ka na ba ng walang-sala na pinas​lang? (b. 7). Nauunawaan ng taong may pana​nampalataya na ang Diyos ang “nagba​bagsak sa mga maka​pang​yarihan at nagtataas sa mga aba,” pero mali​mit ay pa​rang kabaligtaran nito ang karanasan sa araw-araw. Ayon sa Ebang​helyo maaaring maging masamang tanda rin ang kayamanan. Nakapagsa​salita si Elifas nang may katiyakan sapagkat hindi siya ang nahihi​rapan at hindi niya lubos na isinasaalang-alang ang mga naghihirap.

• 6.1 Masama ang loob ni Job sa lahat niyang kaibigan na salita lamang nang salita pero hindi nakapagbibigay ng kapayapaan sa kanya. Ngayo’y sumasamo siya sa Diyos na hayaan na siyang mamatay bago siya maka​paghimagsik laban sa kanya, dala ng labis na kasamaan (6:8-10).

Sa 6:15-30, binibigyang-diin ni Job ang napaka​lalim na agwat ng mga nagdurusa at mga dumarating para umaliw. Hindi ba natin ito mali​​​mit mapatunayan sa tabi ng maysakit? Kada​​​lasa’y pag-kukunwari la​mang ang mga salitang pampagaan ng loob. Gustong ikaila ng mga umaaliw sa mga nagdurusa ang sarili nilang pagkalito sa harap ng pighati ng iba at ang ka​walan nila ng kakaya​han na talagang pagin​hawahin ang mga ito. Ngu​nit hindi nalilinlang ang maysakit. At sa pagka​alam niyang hindi totoo ang sinasabi sa kanya, nara​ramdaman niyang lalo siyang lumalayo at nag-iisa.

Sa kabanata 7, isang Diyos na wala ang kinaka​usap ni Job. Huwag nating kalimutan na, ayon sa aklat, kabilang si Job sa isang bayang pagano, at hindi niya kilala ang Diyos Ama. Iniisip niyang maaari sigurong seloso ang Diyos at minamatyagan ng Diyos ang tao para parusahan ito sa akto. Makabubuti pang takasan ang ganitong nagmamatyag.

Gayunman, ang daing na ito ni Job laban sa Diyos ang nagpapaalaala sa atin ng mga alitan ng mga nag​mamahalan sa isa’t isa, at dahil nagmamahalan nga sila kaya naman sila nagiging mas ma​paghanap din sa isa’t isa.

Ano ba ang tao at masyado mo siyang pina​hahalagahan? Kung binabantayan ng Diyos sa bawat sandali ang paborito niyang nilalang, hindi kaya ito dahil hindi siya maaaring mabuhay nang wala ang tao?

• 9.1 Balisa si Job sa harap ng Diyos na di-maabot. Hindi siya maaliw ng kadakilaan ng Maykapal,  samantalang nagdurusa siya’t hindi dinidinig. Ang kasawiang-palad ng kahit isang matuwid lamang ay nagpapapangit sa san​libutan.

Subalit muling tinatanong ni Job hindi lamang ang tungkol sa kasamaan kundi ang mismong kalagayang nilikha ng buhay ng tao sa kalayaan nito. Ang Diyos na gumawa sa atin na may mala​​yang kalooban ay Maykalooban din dapat. At hangga’t hindi siya nag​sasalita sa atin, ang katahimikan niya ay maaaring main​tin​dihan bilang pagtangging makipag-usap at patu​nay ng kanyang pagiging walang-pakialam sa atin.

Ngunit ako ba’y talagang walang-sala? Ewan ko. Ipinaaalaala sa atin ni Job ’yong mga paglilitis na tan​yag sa kasamaan kung saan ang mga naki​kibaka na di-makatarungang pinara​ratangan ng sarili nilang partido ay “kusang-loob” na umaamin ng kanilang pagkakasala. Gayundin naman mara​ming beses ang sapat na ang isang kapahamakan para maramdaman nating makasalanan tayo.

Maaari bang magmatuwid ang tao sa harap ng Diyos? Ganito rin ang tanong na mata​tagpuan sa 4:17 at 22:2. Ang damdaming ito na pagiging maysala at ang kabaligtarang dam​damin ng pagi​ging agresibo sa Diyos, ay dalawang mukha ng iisang katotohanan: hindi kaaya-aya ang kalagayan ng tao hangga’t inila​laan ng Diyos ang tao sa di pagkatagpo sa kanya.

Pinagbigyan mo akong buhayin. Hindi ma​ipag​kakaila ni Job na may malasakit ang Diyos sa kanyang mga nilalang, at naaalaala niya ang mga kababa​laghang ginagawa ng Diyos sa inang nagdadalantao. Ngunit daan lamang ang mga pag-aasi​kasong ito para sa kanyang mga hini​hingi. Ang pagiging agresibo natin at hindi ang ating pasasa​lamat ang binibigyang-daan ng mga regalong na​tatanggap natin mula sa mga taong nasa itaas: Alam ko ang nasa isip mo.

Matapos ang maraming taon ng pagwa​walang-bahala, nagsimulang magnilay ang mga tao at sa pag​kakataong iyon, ang pagkawala ng Maykapal ay maaaring magbigay-daan sa kani​l​ang pagre​rebelde.

• 12.1 Inulit ni Zofar ang pangangatwiran ng mga pantas: may sala ka kung nagdurusa ka; magbago ka’t gagaling ka.

Kayat ipinagpatuloy ni Job ang pagtuligsa sa Diyos. Iniisa-isa niya ang ilan sa mga kawalang katarungang nasasaksihan natin araw-araw. At sa 12:14-25, pina​lilitaw niya na mas nakikita ang kapangyarihan ng Diyos sa kanyang mapa​minsa​lang gawa kaysa ano pa man. Bina​baligtad niya ang suwerte ng makapang​yarihan, bina​baluktot ang karunungan ng mga maru​nong, hinahadla​ngan ang tagumpay ng tao, at hindi pinapayagang magtagal ang mga gawa nito. Nasabi pa ni Job na sa gitna ng isang ganap na sanlibutan, wala pa ring saysay o kabuluhan ang kasaysayan ng tao.

• 13.1 Sa harap ng kawalang-katarungan sa buhay, walang sapat na kasagutan ang karunungan ng tao. Kayat tinutuligsa ni Job ang mga pantas na ito na naghahangad ipangat​wiran ang Diyos samantalang kinakalimutan ang katotohanan (13:1-6). Pangangat​wiranan ba ninyo siya ng kasinungalingan?  Mas ma​buti pang tumahimik na lamang at aminin ang ating kamangmangan.

Ang karahasang ito ang magiging tagumpay ko. Minabuti ni Job na akusahin ang Diyos at hingan ng hatol. Kahit batid niyang kalapasta​nganan sa Diyos ang saloobin niyang ito, ganoon pa rin siya kakum​binsido na maka​tarungan ang Diyos. Kaya ninais niyang pilitin ang Diyos na lumabas mula sa kanyang pag​tahimik. Dahil walang anu​mang nililinaw ang pag​tatalo, sinubukan ni Job ang ibang paraan: ang galitin ang Diyos. Maaaring hayaan siyang mamatay ng Diyos dahil sa kanyang kapanga​hasan. Pero kahit papaano’y magkakaroon si Job ng kasagutan at malalaman niya kung bakit siya namamatay (13:13-20).

Ang mapusok na saloobing ito ni Job sa harap ng Diyos ang nagtutuwid sa laganap na larawan ng isang mananampalatayang basta na lamang lubos na suma​sang-ayon nang hindi nagsisikap umuna​wa. Hindi yumuyuko sa harap ng Diyos si Job na parang alipin. Kundi, bilang malayang nilalang, alam niya ang kan​yang karangalan sa mata ng Maykapal sa kanya, kayat humihingi siya ng paliwanag. 

• 14.1 Sa personal na kalagayan ni Job, inilalahad niya ang kalagayan ng tao sa paraang katulad na katulad ng Eclesiastes. Binibigyan-diin niya ang mga sumusunod tungkol sa tao:

–
maikli ang kanyang buhay;

–
marami ang kanyang pagdurusa;

–
ang biyaya ng kanyang kabataan ay paghahanda sa kapaitan ng katandaan;

–
nahahaluan siya ng karumihan, na ibig sabihi’y, may kung anong hiwagang sumisira sa lahat na gawin niya;

–
sa pagninilay niya sa buhay, gusto niyang ma​-buhay magpakailanman, ngunit hindi ito ipi​nag​ka​kaloob sa kanya. Samantalang tina​tang​gap ni Ecle​sias​tes ang pangkalahatang batas, pinapangarap naman ni Job ang isang Diyos na kakausap sa kanya at san​daling lilimot sa kanyang kataasan (b. 15-17).

Dito natin nakikita ang isa sa mga resulta ng aral na bigay ng Diyos sa kanyang bayan sa loob ng mga dantaon. Sa pamamagitan ng mga salita ng mga propeta, naisaloob ng mga Israelita ang diwa ng kanilang responsabilidad at saka nila nadiskubre ang kanilang pagkatao. Saman​ta​lang tinanggap ng kani​lang mga ninunong tulad nina Jacob o Moises ang kani​lang kapa​larang mamatay, nag-adhika naman sila ng ibang bagay.

• 13. Sa 14:13-17, binabanggit ni Job ang lugar ng mga patay o Sheol o daigdig sa ilalim. Akala ng mga Judio ay sa lugar na ito sila parang mabubuhay pa rin matapos mamatay, ngunit parang mga bilanggo nga lamang na malayo kay Yawe kaysa mga taong buhay at nagpupuri sa Diyos (tingnan ang Isaias 38:18-19). Sa oras na gisingin ng Diyos sa tao ang pagkaunawa sa kanyang halaga bilang isang taong malaya, hindi na nito matatanggap na maglaho magpakailan​man. At kung ipagkakaloob ng Diyos na mabu​hay siya sa isang lugar na hindi malapit sa Diyos, laging aasamin ng tao na maabot ang Diyos: Hihintayin kong matapos ang panahon ng aking paglilingkod, at pagkatapos, tawagin mo ako at sasagutin kita. 
Sa mga kabanata 15-18, tuluy-tuloy sa pagsa​sa​lita ang bawat isa nang hindi nakikinig sa iba: sina​sabi ni Job ang kawalan niya ng pag-asa at inuulit naman ng kanyang mga kaibigan ang kanilang paniniwalang ang kasawiang-palad ay para sa ma​sama.

• 16.1 Pansinin ang 16:8-17:7 na nag​papaalaala sa Isaias 53 at sa mga salmo na nagpapahiwatig sa Pasyon ni Kristo. Naki​kiba​hagi sa Pasyon ni Kristo ang nagdurusa, batid man niya o hindi. Sa kanya nagpapa​tuloy ang pagsa​sagupa ng kasalanan at ng katarungan ng Diyos. Parang walang-awa ang Diyos sa pag​tugis sa kanyang nilalang, sa paghahatid sa kanya sa lubos na kahihiyan. Ngunit, sa katu​nayan, binubunot niya ang mga ugat ng ating kapalaluan.

Ang mga bersikulo 17:8-10 ay dapat maunawaan bilang mapanuyang sagot ni Job sa kan​yang mga kaibigan: Sinasabi ninyong sa pagkakita sa kasawiam​palad ng masama, pu​purihin ng matuwid ang kataru​ngan ng Diyos. Puwes, sa pagkakita ninyo sa akin na hinamak nang husto, mag-saya kayo at inyong sabihin: Magaling!

• 19.13 Inilalahad ng tulang ito ang kapa​laran ng mga matanda at may​sakit na naka​darama ng kawa​lang-silbi, at ang kala​gayan ng nadapang lalaki o babae na itinakwil ng lipunan, at tampulan ng pagkarimarim ng mga kamag-anak na wala namang magawang tu​long.

Ngunit dito, sa kalagitnaan ng aklat, muling ipina​ha​hayag nang malakas ni Job ang kanyang pananam​palataya; Batid kong nabubuhay ang aking tagapag​ligtas, at makikita ko ang Diyos ng sarili kong mga mata.

Ang katarungan mismo ng Diyos ang humi​hingi na magsalita siya pagkatapos makapagsa​lita ang lahat. Malimit na hinihintay ng Diyos na mamatay muna ang kanyang mga alagad upang pawalang-sala sila. Ngunit sa huli’y buma​bangon ang Tagapagtanggol o Manu​nubos at makikita rin nila siya at pakikinggan. (Karu​nungan 5). Ganito ang pag-asa ng mga matuwid na pinag-uusig na tinutukoy ng Biblia at ni Jesus mismo.

Ngunit sa katunayan, si Job ay hindi isang api na naghihintay ng kanyang paglaya… Hindi ang madaig sa debate ang kanyang mga kalaban ang mahalaga para sa kanya kundi ang makita at marinig ang Diyos (b. 27).

• 21.7  Dito rin natin makikita ang reklamo sa Jeremias 12:1 at ang mga tanong sa Salmo 73. Sa Matandang Tipan, naiiskandalo ang matuwid sa kasaganaan ng mga masama dahil parang pina​bubulaanan nito ang katarungan ng Diyos. Totoo bang ang kama​tayan nga ang pinaka​katapu​sang katarungan gaya ng naririnig natin pagkaminsan?

• 22.3  Paulit-ulit ang mga sinasabi ni Elifas: Kung nagdurusa si Job, ito’y dahil sa nagkasala siya. Ma​lamang na inapi niya ang kanyang kapwa sa kabila ng kanyang reputasyon sa pagiging matuwid. Ngunit pan​sinin ang listahan ng mga kasa​lanang maaaring ginawa ni Job: lagi itong tungkol sa pang-aapi sa ma​hihina o ang hindi pagtulong sa mga ito. Wa-          lang sasabihing bago si Jesus sa Mateo 25:40 nang hatulan niya ng parusang walang hanggan ang mga hindi nagbigay ng tinapay at tubig sa mga nanga​nga​ilangan.

Nasa Is 2:6-22 ang komentaryo sa 29-30. 

• 23.1 Binabalikan ni Job ang nasabi na niya: may nagpapahirap sa mga taong reli​hiyoso: ang mabatid na laging nakatingin sa atin ang Diyos pero hindi naman natin siya ma​tagpuan kailanman. Ipina​liwanag ito sa kabanata 7: kumakatawan si Job sa taong hindi nakakakilala kay Kristo at hindi pa “nalalasahan” kung gaano kabuti ang Panginoon sa mga naglilingkod sa kanya nang may pag-ibig. Ganito ring paghihimagsik ang nasa mga walang Diyos ngayon: tinatanggihan nila ang idea ng isang Diyos na nagmamasid sa kanila para lamang parusahan ang kanilang mga pagka​kasala.

• 24.1 Isang nakakakilabot na akusasyon sa Diyos na nananahimik gayong nasa harap niya ang mga api. Iilang propeta lamang ang tala​gang nakapag​pahayag sa nakapangi​ngilabot na kasamaan ng tao.

Nagsisitago ang mga dukha.  Isang katu​nayan na ang midya ay naging mulat sa pan​daigdig na kara​li​taan, at tiyak na ito’y bunga ng Ebanghelyo (at ganito rin ang nangyayari sa mga di-Kristiyanong relihiyon na naging mulat na rin ilang taon lamang ang naka​ra​raan). Ngunit itinatago ng bawat bansa ang kanilang mga dukha, at namumuhay naman nang hiwalay at nakabukod ang mga maykaya. Kayat hindi nila nakakasalamuha ang mga dukha at di pansin ang mga ito. Pero hindi na bale sana kung hindi parang kina​limutan na rin ng Diyos ang mga dukha (at tina​tanggap na napakadali para sa kanyang Iglesya na kaligtaang dalhin sa kanila ang Ebang​helyo).

• 14. Parang wala sa lugar ang talatang ito. Pina​payagan ng Diyos ng liwanag na magkaroon ng madidilim na lugar sa lupa, kung saan guma​gawa ang mga anak ng kadiliman.

Pagpapatuloy ng 27:23 ang talata 24:18-23.

• 25.1 Isang bagong paglalahad ng karilagan ng daigdig ang inihaharap sa atin ni Bildad. Napaka​sinauna ang mga idea ng mga tao ng panahong iyon tungkol sa pinagmulan ng mundo. Tinanggap nila ang mga alamat ng kalapit-bayang mga Kananeo at mga Kaldeo. Sinasabi ng mga ito na ang sansinukob ay binuo ng mga diyos matapos nilang patayin ang mga halimaw ng gulo. May panahon ding gayon din ang sinasabi ng mga Judio. Sapat na sa kanila ang alisin sa mga alamat ang mga bagay na tumutukoy sa mga diyos ng mga pagano at ang unang tagumpay ni Yawe sa simula ng mun​do ang kanilang sinasabi. Tingnan din ang Is 51:9.

Isinulat ang unang kabanata ng Genesis pagkatapos ng mga tulang ito. Doon dinalisay ang paniwala tungkol sa Diyos na Maykapal: nilikha ng Diyos ang lahat mula sa simula, at ginawa niya ito sa pamamagitan ng kanyang salita lamang.

• 26.5 Karugtong ng katapusan ng kaba​nata 26 ang talata 26:1-4.

• 1. Kabaligtaran ang gustong sabihin ni Job sa pagsasabing: Anong kinalaman ng lahat ng ito sa pinag-uusapan?

• 28.1 Isang puwang at pahinga ang tulang ito pag​katapos ng pakikipagtalo ni Job sa kanyang mga kaibigan.

Alam ng mga minero kung paano maghanap ng natatagong kaya​manan sa loob ng mga bundok: ginto, pilak, at mga mamahaling bato. Pero sino ang maghahanap sa karunungan ng Diyos? Ganito rin ang matutunghayan natin sa Baruc 3:15-30.

• 29.1 Sa kabanata 29-31, inihaharap ni Job ang pagtatanggol niya sa sarili at gina​gampanan ang papel ng isang matuwid na kinaiinggitan at sinisi​raang-puri. Pinahahala​gahan ang tao habang sinusuwerte siya, pero sa oras na malasin siya, big​lang nag​babago ang pagtingin sa kanya ng lahat. Bunga ito ng lihim na likas na gawi ng tao na nag​bubunsod sa kanya na maghanap ng mapagbubuntunan ng sisi sa anumang kapaha​makan. At ito rin naman ang nag​bubunsod sa kanya na tuligsain ang mga pag​ka​kamali ng taong minamalas.

Isang kabalintunaan na ang pagtatanggol ni Job ang siyang nagpapakita ng mga depekto sa kanyang pag​ka​matuwid. Isinuot kong parang damit ang aking katapatan. Nasisiyahan si Job sa paggawa ng mabuti. “Matuwid” siya at alam niya ito, at pinasasalamatan niya ang Diyos na nagpaging-mabuti sa kanya.

Ngunit “pagkamatuwid” lamang ng Pariseo ang lahat ng ito. Sa pagiging napakagalang sa isang mala​yong Diyos, ang kanyang buhay lamang at mga kata​ngian at magandang pag​tingin sa sarili ang tanging ipinundar ni Job. Sa dakong huli, bale-wala sa paningin ng Diyos ang perpeksiyon niya dahil kahit hindi niya sinasabi, nakikipagtunggali siya sa Diyos.

• 16. Itinuturo sa atin ng aklat ni Job kung gaano natin kailangan ang pagdating ng Anak ng Diyos. Sa isang dako, hangga’t hindi haya​gang inihaharap ng Diyos ang sarili, hindi maiiwasan ng tao na hindi mag​​duda at maghi​nanakit. Sa kabilang dako naman, hangga’t ipi​na​lalagay ng tao na siya lamang ang res​​pon​sable sa sarili niyang perpek​siyon, hindi niya madaramang anak siya ng Diyos, ni maka​kapasok sa Kaharian ng grasya.

• 31.1 Sinusuri ni Job ang naging asal niya sa liwanag ng batas ng Diyos gaya ng nahahayag sa Matandang Tipan. Batas ng kabutihan at katapatan, na malasakit sa kapwa ang pinaka​puso. Sa isang daig​​dig na may napakasimpleng uri ng pamumuhay, ang mga sinuwerteng hindi magkulang ng anuman ay may obligasyong bahaginan ang mga kapatid nilang kapuspalad. Pinakamabigat na kasalanan ang kaku​la​ngan ng pagkakaisang panlipunan.

Sa pag-uusisa ni Job ng kanyang kunsiyensiya, lumilitaw ang kasalanang idolatriya (bersikulo 26-28): na hindi naman kasimbigat ng nabanggit na.

• 32.1 Ang pakikialam ni Elihu ang umpisa ng bagong bahagi ng mga tula, na idinagdag pagkatapos at inilagay sa mga kabanata 32-37. Halos walang nai​dagdag bago ang mga pagtalakay ni Elihu.

Gayunpaman, may sarili siyang pananaw. Para sa kanya, puro teoriya na lamang ang nakaraang pag​tata​lakayan at iginigiit niya na may itinuturo ang mga gawa ng Diyos. Mara​ming sitwasyon ang sa tingin nati’y parang di-makatarungan. Ngunit makikita nating hindi pala ganoon kung titingnan natin nang mas mabuti: Pinaniniwalaan din niya na bagamat hindi inihahayag ng Diyos ang kanyang sarili, alam niya kung paano iparating ang kanyang mga payo:

–
Itinatanong mo kung saan ka nagkamali, ngunit malamang na binalaan ka na ng Diyos sa napakara​ming paraan at hindi mo ito pinansin: 33:13-18.

–
Nawawalan ka ng pag-asa sa iyong karam​daman, pero dito ka siguro gustong turuan ng Diyos: hindi mo siya tinawag nang nasa mabuti kang kalagayan (35:8-13).

May kutob si Elihu na may hindi tama sa pag​ka​matuwid ni Job, pero hindi niya alam kung ano. Nag​hahanap siya ng mga lihim na kasalanan na maaa​ring nagawa ni Job. Sa katunayan, ang “pag​kamatuwid” na nasa ebang​helyo ang wala kay Job, na walang iba kundi ang mapagkumbabang pag-ibig sa Diyos.

• 33.1 Sinasabi ni Elihu kay Job: Akala mo’y wala kang sala, pero tiyak na binale-wala mo ang mga babala ng Diyos. Sa kabila ng katotohanang hindi kayang abutin ng tao ang Diyos, nakikipag-ugnay siya sa pamamagitan ng mga panaginip, mga ins​pirasyon, mga pagta​tagpo. Nagtutuwid din ang Diyos sa pama​ma​gitan ng mga payo ng mga taong sugo niya, na tinatawag ditong “mga anghel,” “mga tagapa​magi​tan.” Alam natin na sugo ang ibig sabihin ng salitang anghel.

Ang taong nagrereklamo tungkol sa Diyos ang hindi nakakakita, nakakarinig, at nakakatang​gap sa mga men​saheng ito ng Diyos na mga pangaral at payo ng ating kapwa sa tuwing pangangaralan nila tayo na pa​rang kapatid.

Ipinakikita ni Elihu na ang mga pagsubok ay isang aral sa kababaang-loob para sa lahat (36:1-21).

• 36.22 Sa ikalawang tulang ito tungkol sa kadakilaan ng Diyos nagtatapos ang talumpati ni Elihu, gaya ng pagtatapos ng mga talumpati ng tatlong kaibigan ni Job sa tula ng mga minero.

• 38.1 Sumasagot si Yawe kay Job mula sa gitna ng makapal at madilim na mga ulap, tulad sa Bundok Sinai. Hindi siya nagpapaliwanag o nangangat​wiran, kundi siya ang nagtatanong. Hindi niya ipi​nakikita ang kanyang karunungan, ngunit inu​obliga niya ang tao na aminin na wala siyang alam. Sa pagmamasid at pag​hanga sa mga kababalaghan ng sangnilikha, nadi​dis​kubre ng tao na nakalilito ang paraan ng Diyos sa pag​gawa ng mga bagay-bagay. Bakit nagpa​paulan ang Diyos sa mga lupaing wala namang nakatira? Bakit pinababayaan ng ostrits ang kanyang mga itlog? Bakit nagpapamalas ng katapangan ang kabayo sa isang digmaang wala namang silbi para sa kanya?

Katulad ng matandang si Job, nakagawian na ng tao sa ngayon na makita ito nang hindi nama​mangha. Sa mga diyus-diyusang likha ng tao kasi tayo hangang-hanga, at bagamat hindi natin kagustuhan ito, tayo’y nakukulong sa daigdig ng mga bagay na gawa ng tao. Pero kung maaakit lamang sana tayong muli ng kali​ka​san, hahangaan natin ang mga bagay-bagay na akala nati’y alam na natin: ang kakatwang anyo ng daga, ang mga laro ng kalikasan o ang hugis ng bulaklak.

• 40.1 Sa pagtatanong kay Job, nagka​karoon si Yawe ng ilang sandaling pahinga bago simulan ang ika​lawa niyang paglalahad sa kabanata 40-41.

Sa kabanata 40, napakikita si Behemot, ang dam​buhalang hipopotamo, kakila-kilabot at napa​kapangit, na halaman lamang ang kina​kain. Ang buwaya namang si Leviatan ay may balat na parang kalasag, na di tinatablan ng palaso. Kay sarap makakita sa ilang pahina ng Biblia ng matulaing paglalarawan ng kagan​dahan ng sangnilikha. Ilang dantaong kinaila​ngang ipagtanggol ng mga propeta at mga pari ang Israel laban sa pang-aakit ng kalikasan. Sa lahat ng panig, sa buong paligid nila, ang gayuma ng sangnilikha ang nagbigay-daan sa pa​ganong pagsamba sa mga pu​wersa ng kali​kasan. 

• 42.1 Narito ang wakas ng mahabang usapan ng aklat na ito.

Ngayo’y nakita ka na ng aking mga mata. Wala pa ring sagot ang mga tanong ni Job tungkol sa pagdurusa at kamatayan pero nai​intindihan na natin ngayon na hindi pala ito mahalaga. Sumagot ang Diyos, nagpa​kilala ang Diyos at nagsimula namang mabuhay si Job bilang isang taong mahi​malang pinalaya mula sa kanyang pag-iisa’t pangu​ngulila. Parang panunumbat ang mga salitang sinabi sa kanya ng Diyos, pero mas mabuti pa para kay Job ang sanlibong panunumbat kaysa wala ni anuman. Hindi isang pagpapahayag ang kaila​ngan ni Job dahil binigyan siya ng Diyos ng talino para suriin ang mga katanungang ito ng buhay. Ang kailangan niya’y makita ang Diyos. Ito ang labis na inaasam ng buong Biblia: “Ipakita mo sa amin ang iyong mukha at kami’y maliligtas” (Salmo 80:8).

• 7. Sa pinakahuling talata (42:10-17), nagtatapos ang popular na kuwento ng banal na Job na sinimulan sa 1:1-2:13 (tingnan ang Intro​duksyon). Dahil nanatiling matatag ang kanyang pananalig, ginan​tim​palaan siya sa dakong huli ng makataru​ngang Diyos.

Sa kabilang dako naman, nasa talata 7-9 ang ma​hirap na paghihinang upang pag-isahin ang katauhang ito ng banal na Job na sunud-sunuran at ang isa pang katauhang nakapaloob sa malaking bahagi ng aklat: si Job na nakikipagtalo sa Diyos. Mas kina​kampihan dito ng Diyos si Job kaysa mga kaibigan niyang nag-aakalang mas relihiyoso sila dahil pinag​tatakpan nila ang mga iskandalo ng buhay at ang mga kalabuan ng pananampalataya. 

Si Job ang ha​limbawa ng Kristiyanong magi​ting na naghahanap ng kasagutan sa kasalu​kuyang mga problema: ang alagad kong si Job ang nangusap ng ma​tu​wid tungkol sa akin.
